
LEKÒL SAN DISTRAKSYON: GOUVÈNÈ HOCHUL, NYSUT AK DISTRI LÈKÒL NAN 
REJYON KAPITAL LA METE AKSAN SOU PLAN POU METE RESTRIKSYON SOU 
ITILIZASYON TELEFÒN ENTELIJAN DEPI NAN PREMYE RIVE NAN DÈNYE SON 

KLÒCH POU OTÒN SA A  
  

Li swiv Lwa Lekòl San Distraksyon Eta a pou restriksyon sou telefòn entèlijan 
depi nan premye rive nan dènye son klòch nan Lekòl K-12 yo nan tout Eta a  

  
Gouvènè a òganize yon tab wonn ak pwofesè, administratè lekòl ak lòt pati 

konsène nan Rejyon Kapital la pou diskite sou aplikasyon mezi yo  
  

Tout distri lekòl piblik nan tout Eta a dwe pibliye règleman san distraksyon pa yo 
anvan 1 out  

  
Prèske 150 distri lekòl atravè Nouyòk deja finalize epi soumèt règleman yo anvan 

dat limit 1 out la  
  
  

Jodi a, Gouvènè Kathy Hochul te òganize yon tab wonn ak Prezidant New York State 
United Teachers (NYSUT), Melinda Person, administratè distri lekòl nan Rejyon Kapital, 
pwofesè ak lòt patnè pou mete aksan sou plan yo genyen pou mete restriksyon sou 
telefòn entelijan depi premye rive nan dènye son klòch la lè lekòl rekòmanse otòn sa a. 
Distri lekòl nan Rejyon Kapital ki te patisipe nan diskisyon jodi a gen ladan yo: Distri 
Lekòl Vil Albany, Distri Lekòl Vil Schenectady, Distri Lekòl Vil Utica ak Distri Lekòl 
Santral East Greenbush – tout deja finalize règleman pa yo ki vize elimine distraksyon, 
anvan dat limit 1 out Eta a bay la.  
  
"Kòm Gouvènè, priyorite mwen se asire chak elèv nan Nouyòk resevwa yon edikasyon 
bon kalite, san entèripsyon ak distraksyon kontinyèl tankou ap klike ak glise ekran 
telefòn – se poutèt sa mwen bay ekip mwen direktiv pou mete tout resous ki disponib a 
dispozisyon distri lekòl yo pou yo devlope politik aprantisaj san distraksyon yo anvan 
dat limit 1 out la," Gouvènè Hochul te deklare. "Mwen ankouraje pa diskisyon mwen te 
genyen ak distri lekòl yo nan Rejyon Kapital la ki deja mete an aplikasyon règleman san 
distraksyon pa yo, epi mwen gen konfyans Nouyòk ap pare pou mete restriksyon sou 
telefòn entelijan depi nan premye rive nan dènye son klòch la depi premye jou lekòl la."  
  



Lwa sou Lekòl San Distraksyon (Distraction-Free Schools) ke Gouvènè Hochul te siyen 
an egzije restriksyon sou telefòn entelijan depi nan premye rive nan dènye son klòch 
nan distri lekòl K-12 yo nan tout eta a, apati otòn sa a pou ane lekòl 2025-2026 la. Kòm 
yon pati nan lwa sa a, distri lekòl piblik yo nan tout eta a dwe finalize epi pibliye 
règleman ki entèdi distraksyon yo anvan 1 out. Gouvènè a te lanse tou dènyèman yon 
sit entènèt avèk yon FAQ (Kesyon yo Poze Souvan) sou règleman yo, yon twous zouti 
ak lòt enfòmasyon enpòtan sou lwa Eta a kòm yon resous pou distri yo pandan y ap 
finalize règleman yo. Gouvènè a te mete aksan tou dènyèman sou prèske 150 distri 
lekòl atravè Nouyòk ki deja soumèt règleman sou aprantisaj san distraksyon pa yo.  
  
Règleman depi nan premye rive nan dènye son klòch Gouvènè Hochul la kreye 
yon estanda nan tout eta a pou lekòl san distraksyon nan Nouyòk, ki gen ladan:  

• Pa gen okenn itilizasyon san otorizasyon telefòn entelijan ak lòt aparèy pèsonèl 
ki pèmèt ou konekte ak entènèt sou lakou lekòl la nan lekòl K-12 yo pou tout 
jounen lekòl la (depi nan "premye rive nan dènye son klòch la"), ki gen ladan lè 
salklas ak lòt anviwònman tankou repa ak peryòd sal etid yo  

• Pèmèt lekòl yo devlope pwòp plan yo pou estoke telefòn entelijan pandan jounen 
an — bay administratè yo ak pwofesè yo fleksibilite pou yo fè sa ki pi bon pou 
batiman ak elèv pa yo  

• Garanti 13.5 milyon dola nan finansman ki disponib pou lekòl ki bezwen asistans 
nan achte solisyon estokaj pou ede yo libere yo kont distraksyon  

• Li egzije pou lekòl yo bay paran yo yon fason pou yo kontakte pitit yo pandan 
jounen an si sa nesesè  

• Egzije pou yo konsilte pwofesè yo, paran yo ak elèv yo nan devlopman règleman 
lokal la  

• Anpeche disiplin ki pa jis  
  

Règleman Gouvènè Hochul la pèmèt aksè otorize a telefòn selilè senp ki pa gen 
kapasite pou konekte sou entènèt, ansanm ak aparèy ki konekte ak entènèt ke lekòl yo 
a bay ofisyèlman pou ansèyman nan salklas, tankou òdinatè pòtab oswa tablèt yo itilize 
kòm yon pati nan plan leson yo.  
  
Pezidan Pwofesè Reyini Eta Nouyòk la, Melinda Person, te deklare, "Mwen vle 
remèsye Gouvènè Hochul paske li te defann inisyativ sa a, epi paske li mete konfyans li 
nan edikatè ak kominote yo pou dirije sa. Nou p ap entèdi koneksyon; nou ap retabli li. 
Koneksyon ant moun. Koneksyon akademik. Kalite koneksyon ki rive sèlman lè elèv yo 
ka leve je yo soti nan telefòn yo pou yo angaje yo ak mond lan — ak moun — ki bò kote 
yo."  

  

Anplis de sa, règleman Gouvènè a gen ladann plizyè egzanpsyon pou restriksyon 
telefòn entelijan, tankou pou elèv ki bezwen aksè ak yon aparèy ki pèmèt yo konekte ak 
entènèt pou jere yon kondisyon medikal, kote Pwogram Edikasyon Endividyèl 
(Individualized Education Program, IEP) yon elèv egzije sa a, pou rezon akademik oswa 
pou lòt rezon lejitim, tankou tradiksyon, swen familyal ak ijans.  

Gouvènè Hochul te pouswiv inisyativ sa a apre li te patisipe nan yon toune koute 
opinyon nan tout eta a avèk pwofesè, paran ak elèv yo. Rapò li a "Plis Aprantisaj, 
Mwens Defilman: Kreye Lekòl San Distraksyon (More Learning, Less Scrolling: 
Creating Distraction-Free Schools)" souliye pwen sa yo:  
  

• Telefòn entelijan yo distrè elèv yo epi anpeche aprantisaj ak kreyativite  
• Anviwònman san telefòn yo pa konpwomèt sekirite elèv yo  
• Anviwònman san telefòn yo sipòte sante mantal elèv yo ak pwofesè yo  
• Kominikasyon ouvè ak konsèy dirèk pou tout moun ki gen enterè yo se kle pou 

aplikasyon ki pote siksè  
• Lekòl yo dwe adrese nenpòt enkyetid paran yo konsènan rete an kontak ak pitit 

yo pandan jounen an  
• Yon règleman efikas san distraksyon dwe rete konsantre sou tout jounen lekòl la, 

olye se sèlman nan lè yo nan salklas la  
• Lekòl yo ka ranfòse anviwònman san distraksyon yo lè yo konekte plis elèv ak 

angajman an pèsòn tankou klèb, espò, atizay ak lòt pwogramasyon.  
  
Senatè Eta Patricia Fahy, te deklare, "Lè timoun yo distrè nan klas la, yo pa aprann, li 
senp. Nan moman an, elèv yo pase plis pase 90 minit chak jou lekòl ap itilize telefòn yo. 
Avèk nouvo entèdiksyon telefòn nan Nouyòk, elèv yo pral kapab konsantre sou sa ki pi 
enpòtan--aprann, bati relasyon sosyal, epi prepare tèt yo pou antre nan yon karyè oswa 
nan inivèsite. Mwen vle remèsye Gouvènè Hochul, kòlèg mwen yo, ak pwofesè nou yo 
paske yo reyalize sa ane sa a epi paske y ap envesti nan siksè elèv nou yo."  
  
Manm Asanble John T. McDonald III, RPh te deklare, "Inisyativ Gouvènè a pou kreye 
yon anviwònman aprantisaj san distraksyon pou timoun nou yo te yon inisyativ kle nan 
bidjè ane sa a e sa te gen yon bon rezon. Elèv, pwofesè, ak anplwaye nou yo gen dwa 
pou yo gen yon anviwònman aprantisaj san distraksyon, e mwen felisite Gouvènè a 
paske li pote inisyativ sa a devan Lejislati a apre plizyè mwa rankont atravè Eta Nouyòk 
pou asire ke politik ki dwat la te konsidere e apwouve - e se sa ki te fèt. Moun ki nan 
kominote edikasyon an ak sosyete a an jeneral pral benefisye pou jenerasyon k ap vini 
yo pandan politik sa a ap aplike nèt apati otòn sa a."  
  
Manm asanble Gabriella A. Romero te deklare, "Inisyativ Gouvènè Hochul pou kreye 
lekòl san distraksyon enpòtan anpil, paske li gen potansyèl pou amelyore sante mantal 
elèv yo epi ankouraje koneksyon an pèsòn. Tab wonn jodi a te bay administratè, 
pwofesè, ak pati konsène yo yon opòtinite enpòtan pou echanje lide epi eksplore fason 
règleman sa a ka aplike avèk siksè nan chak lekòl pou ane k ap vini an."  
  
Manm Asanble Phil Steck te deklare, "Chak fwa mwen pale ak edikatè yo, mwen 
tande menm bagay la. Elèv yo pi distrè pase sa te janm ye anvan, e kapasite yo pou 
konekte fas-a-fas te sibi gwo frap. Nou pa ka neglije enpak itilizasyon telefòn kontinyèl 
ap genyen sou aprantisaj ak devlopman sosyal. Kreye lekòl san distraksyon se jis yon 
sitiyasyon bon sans si nou vle timoun yo konsantre nan klas epi pi byen prepare pou 
lavi andeyò lekòl."  

Chèf Egzekitif Konte Albany, Daniel P. McCoy, te deklare, "Elèv yo bezwen 
konsantre pou yo aprann, e distraksyon tankou tilizasyon telefòn entelijan pandan 
jounen lekòl la anpeche sa. Mwen bat bravo pou Gouvènè Hochul paske li te defann 
enpòtans lwa sou Lekòl san Distraksyon an. Restriksyon sou itilizasyon telefòn entelijan 
depi nan premye rive nan dènye son klòch la ap ankouraje plis entèraksyon fas-a-fas, e 
sa ap favorize sosyalizasyon. Paran yo ta dwe kominike ak distri lekòl yo a pou fè yo 
konnen sa ki enkyete yo, epi pou yo ka konnen kijan yo kapab rete an kontak ak pitit yo 
lè sa nesesè pandan jounen lekòl la."  

